Шүрəлене күр əле.
Рус мəктəбендə укучы татар бала-

ларына Тукайга багышлап үткəрелгəн

чараларда файдалану ɵчен язылган 

əкият-тамаша.

Катнашалар:
Шүрəле Азат
Əни шүрəле Айсылу
Малай шүрəле Кызлар
Кыз шүрəле
Су анасы
Күбəлəк
Куян
Беренче күренеш
Урман аланы. Мүкəлəп Шүрəле керə.

Шүрəле. Уф, үлəм. Мондагы җилəк! Ниндие генə юк җилəкнең! Эрелəре, кызыллары! Тəмлелəр. (Җыеп җилəк ашый. Үзе һаман сɵйлəнə).Ой-ой-ой! Ашый-ашый корсагым шартлый. Үлəм! О-о-о! (Эчен тотып тəгəрəп йɵргəндə балаларны күреп ала). Монда балалар да күп икəн! Исəнмесез, балалар!

Балалар исəнлəшə.

Мине таныйсызмы, балалар?

Балалар җавап бирə.

Шүрəлегə охшаганмы мин? Əйе, охшаган. Шүрəле шул мин. Күрəсезме, маңгаемда мɵгезем. Карагыз, бармакларым нинди озын. Кети-кети уйныйк дип кенə торалар. Əйдəгез, уйныйбыз!

Азат. (Залдан) Əкият сɵйлəмə! Кит моннан, шүрəлелəр булмый ул. 

«Һич сине куркытмасыннар шүрəле, җен һəм убыр;

Барчасы юк сүз аларның, булганы юктыр гомер.»

Шүрəле. Ах, син, усал малай. Менə бит мин, менə. Мин - Шүрəле, теп-тере Шүрəле. (Башка шүрəлелəрне чакыра). Əй, аңгыра сарыклар, тиз генə монда килегез əле.

Əни, кыз һəм малай шүрəлелəр керə. (Əни шүрəлене күрсəтеп). Менə бу - əни шүрəле.

Əни шүрəле. Мин – Əни шүрəле. Ə син кем, малай?

Азат. Мин – Азат. 7 нче сыйныф укучысы.

Малай шүрəле. Ə мин аларның уллары. 

Кыз шүрəле. Мин – кызлары. Мин – кыз шүрəле.

Бергə: Без - шүрəлелəр.

Бии – бии җырлыйлар.

Кара урман баласы мин,

Миңа шундый күңелле.

Танымасаң əйтеп бирəм.

Без - һəммəбез - шүрəле.
Мин - шүрəле, ул - шүрəле,

Шүрəлене күр əле.

Яшибез без урманнарда

Кемнең дə юк күргəне.

Озын бармак, кəкре мɵгез

Кемгə тəтегəн икəн,

Менə шулай матур итеп

Тагын җырларбыз микəн?

Я, əйтегез əле, балаларга менə шулай матур итеп безнең турында кем язган?

Балалар җавап бирə: Тукай язган.

Ишеттеңме? Безнең турыда Тукай абзаң үзе язган. Ə син юк дисең. Яратмыйм мин сине, Азат. Су анасы да юк диярсең əле син.

Азат. Су анасы да юк.

«Җен - фəлəн дип сɵйлəшүлəр искелəрдəн калган ул;

Сɵйлəве яхшы, күңелле - шагыйранə ялган ул».

Су анасы керə.

Су анасы. Кем ялган? Минме ялган? Су анасы мин. Менə озын чəч-лəрем, менə алтын тарагым. Балалар, мин бармы? Менə ич мин. Ə ул мине юк ди. Минем таракны урлап качкан малайдыр əле син. (Елый).

Кыз. (Залдан) Елама, Су анасы, елама. Без сиңа ышанабыз. Без сине яратабыз.

Шүрəле. Елама, Су анасы. Бу үҗəт малай мине дə юк диде. Балалар, юк дидеме? Шүрəле юк дидеме? Су анасы да юк дидеме? Хəзер кызык итəбез аны.

Бергəлəп җырлый-җырлый биилəр:

Минем дустым бар иде,

Үзем белəн пар иде,

Кармак борын, зур мɵгезле

Бер сɵйкемле яр иде.

Җырла, дисəң, мин җырлаем

Берне түгел икене;

Җырламас идем икене,

Сез, дусларым, сɵйкемле.

Əй, дускаем, сиңа əйтəм:

Шүрəле булсын дустың.

Күрмəгəнен күрсəтəбез

Безне белмəгəн дусның.

(Шүрəле агач тɵбенə менеп басып əмер бирə).

Шүрəле. Алып килегез шул малайны.

Шүрəлелəр залдан малайны тотып алып, күтəреп сəхнəгə алып менəлəр.

Шүрəле. Йə, əйт тагын бер. Шүрəлелəр юк дисеңме?

Азат. Юк син, юк. Курыкмыйм мин синнəн.

Шүрəле. Су анасы да юкмы?

Азат. Су анасы да юк.

Су анасы. (Елый). Ишеттегезме, мине дə юк ди.

Шүрəле. Минем кулымдагы менə бу җилəкне дə юк диярсең əле син.

Азат. Җилəк бар, ə син юк.

Шүрəле. Мə, ашыйсыңмы?

Азат. Ашыйм. Рəхмəт.

Шүрəле. Тəмлеме?

Азат. Тəмле.

Шүрəле. Тагын биримме? Əнə анда утырган балаларга əйт. Шүрəле бар диген. Ул миңа җилəк ашатты диген.

Азат. Син миңа җилəк ашаттың. Əмма Шүрəле юк. Нет тебя, нет!

Су анасы. Син карышма, и улым, без белəбез.

Бик куе булганга, бу урманда җен-пəрилəр бар, дилəр,

Тɵрле албасты, убырлар, шүрəлелəр бар дилəр.

Азат. (Йокысы килə. Иснəп). Алдаш – ма – гыз! Уф, йокым килə. (Авып, йокыга китə).

Су анасы. Һай, бу малай үлде түгелме?

Шүрəле. Юк. Мин аның җилəгенə аз гына йокы гɵмбəсе сибеп җибəрдем. Ял итсен, йокласын. Аннан безгə ышана башлар.

(Шүрəлелəр ике агач тɵбенə агач ботаклары куеп, ылыс ботаклары түшəп урын ясыйлар. Азатны шунда яткыралар.)

Су анасы. (Җырлый).

Əлли-бəлли итəр бу,

Мəктəплəрдə укыр бу,

Тырышып сабак укыгач,

Казаннарга китəр бу.

Кинəт əтəч кычкыра. Шүрəлелəр тиз-тиз генə Азатны ботаклар, яфраклар белəн каплыйлар. Аннан качалар.

Икенче күренеш.
Аланга җилəк җыючы кызлар керə.

Кызлар. (Җырлыйлар).

Җилəк җыям, как коям

Дəү əнигə бүлəккə.

Монда җилəк күп икəн,

Аю-бүре юк микəн?

1 нче кыз. Кызлар, монда җилəк бетте. Əйдəгез, икенче аланга киттек. (Китəлəр).

Айсылу. Мин хəзер. Менə боларны гына җыеп бетерəм дə. Ай-яй, нинди эре, нинди кызыл җилəклəр.

Күбəлəк керə. Канатларын селкеп, биеп йɵри.

Айсылу. Ай, нинди матур күбəлəк! (Җырлый).

Əйт əле, күбəлəк,

Сɵйлəшик бергəлəп.:

Бу кадəр күп очып,

Армыйсың син ничек?

Күбəлəк. Мин торам кырларда,

Болында, урманда;

Уйныймын, очамын,

Якты кɵн булганда.

Айсылу. Ничек соң тормышың,

Ничек кɵн күрмешең?

Сɵйлəп бирче тезеп,

Табаламсың ризык?

Күбəлəк. Иркəли һəм сɵя

Кояшның яктысы.

Аш буладыр миңа 

Чəчəклəр хуш исе.
Тик гомрем бик кыска:

Бары бер кɵн генə,-

Бул яхшы, рəнҗетмə

Һəм тимə син миңа.

Айсылу. Тимим, Күбəлəк, тимим. Курыкма. Əйдə, уйныйк, китмə инде. (Күбəлəк китə. Елый-елый Куян керə).

Айсылу. И, куян, куркак куян, йомшак куян,

Моңланасың нинди хəсрəт кайгыдан?

Куян. И, җаным, син яшь бала шул, белмисең;

Тɵште зур хəсрəт, ничек моңланмыйсың.

Без икəү: əткə куян, əнкə куян,

Яшь куянчыклар янə бездəн туган.

Барчабыз бер гаилə булган идек.

Яшь балаларны ашап китте бүре,

Бик усал ерткычтыр ул, мур кыргыры!

Ой, кемдер килə. (Кача).

Кызлар керə.

1 нче кыз. Айсылу, əйдə кайтыйк инде. Савытларыбыз да тулды.

2 нче кыз. Кайтмыйк əле, кайтмыйк. Əйдəгез, качышлы уйнап алабыз.

3 нче кыз. Басыгыз, үзем саныйм. Бер тай, ике тай, ɵч тай, дүрт тай, биш тай…

2 нче кыз. Кит əле, алай санамыйлар. Үзем саныйм.

Əке - бəке, кыек сəке.

Эремчек.

Син – торып тор

Энем – чык!

Айсылу, гɵрлə, без качабыз.

Айсылу күзен йомып, саный башлый. Кызлар кача.(Шүрəлелəр күренгəлəп китə).

Айсылу. Бер, ике, ɵч,…ун! Кызлар, эзлим. Кайда сез? Кызлар! Ау-у!
(Кинəт шүрəлелəр килеп чыга).

Ой! Шүрəле?! Коткарыгыз!

Шүрəле. Минем урманымда алай тавышланып йɵрмə, кызый. Нигə шыраулыйсың?

Айсылу. Мин куркам. Кызлар! Ау-у!

Шүрəле. Акырма дим. Уятасың!

Айсылу. Кемне?

Шүрəле. Кемне-кемне. Əнə ул малайны.

Айсылу. Нинди малай? Кем ул?

Шүрəле. Əйдə, кети-кети уйныйк. Аннан əйтəм. 
Айсылу. Юк, уйнамыйм. Минем ɵйгə кайтасым бар.

Малай шүрəле. Монда май бар иде,

Май кая киткəн?

Кыз шүрəле. Песи ашаган.

Малай шүрəле. Песи кайда?

Кыз шүрəле. Кибəн астында.

Малай шүрəле. Кибəн кайда?

Кыз шүрəле. Үгез ашаган.

Малай шүрəле. Үгез кайда?

Кыз шүрəле. Су эчəргə киткəн.

Малай шүрəле. Су юлы кайда?

Барысы бергə Айсылуны кытыклый башлыйлар.

Шүрəлелəр. Кети, кети, кети, кети…

Айсылу. Ой-ой-ой! Ха-ха-ха! Җибəрегез, үтерəсез!

Шүрəле. Баш бармак бау ишə.

Əни шүрəле. Имəн бармак имəн кисə.

Малай шүрəле. Урта бармак ут эзли.

Кыз шүрəле. Атсыз бармак ат җигə.

Шүрəле. Дəвам ит. Белмəсəң, кытыклыйбыз.

Айсылу. Чəнти бармак чəй эчə.

Шүрəле. (Еламсырап). Белде. Тагын əйтəм. Белмəсəң, белеп тор, кызый. Менə шушында кытыклап үтерəбез.

Баш бармак:

«Ботка пешерик,»-ди.

Əни шүрəле. Имəн бармак:

«Ярма юк,»- ди.

Малай шүрəле. Урта бармак:

«Үтенечкə алыйк»,- ди.

Кыз шүрəле. Атсыз бармак:

«Ничек түлəрбез»,- ди.

Шүрəле. Чəнти бармак… (Айсылуга)

Йə əйт… (Кытыкларга килə).

Айсылу. «Ашарбыз да качарбыз»,- ди.

Кача башлый.

Шүрəле. Тотыгыз, тот! Кача!

Айсылу. Коткарыгыз! Үтерəлəр! Əни-и!

Шүрəлелəр Айсылуны тотып алалар. Тавышка Азат уяна.

Азат. Бу нинди тавыш? Мин кайда? Кем шулай кычкыра? Сез кемнəр?

Шүрəле. Безне белми. Һаман белми. Шүрəлелəр без.

Айсылу. Мин – Айсылу. Менə бу шүрəлелəр мине тотып алдылар. Җибəрмилəр. Кытыклап үтерəбез, дилəр.

Азат. Ɵнемме бу, тɵшемме? (Кызга) Мин сине күрдем бит инде. Күбəлəк белəн уйнап йɵрдең. Боларны да күрдем шикелле. Чемет əле мине. (Айсылу аның белəген чеметə). Ай – яй! Алай каты чеметмə! Авырта.

Шүрəле. Мин дə чеметим.

Азат. Чеметермен мин сиңа.

Шүрəле. Алайса кети-кети уйныйк. Тик кытыкларга яралгандыр минем бармакларым. (Бармакларын уйнатып, Азатка килə.)

Азат. Алай бик оста булсаң, табышмак əйтешəбез. Җиңсəң, уйнарбыз!

Шүрəле. Башта мин əйтəм.

Малай шүрəле. Мин əйтəм, мин.

Кыз шүрəле. Үзем əйтəм.

Əни шүрəле. Берегез дə əйтми. Əниегез əйтə.

Шүрəле. Җитте! Мин əйтəм.

Азат. Əйтсəң əйт инде тизрəк. 

Шүрəле. Хəзер əйтəм. (Уйлый). Мин сиңа шундыен əйтəм, шундыен əйтəм. Əйтсəм əйтəм инде мин. Менə!. Ə…юк. Əһə! Тыңла! Ун балага ике ана. (Ана шүрəле колагына). Хəзер безне əйтə инде бу.

Азат. Шул да булдымы табышмак! Ун бала – ун бармак, ике ана дигəнең – ике кул.

Шүрəле. (Еламсырап) Белде!.. Ничек белдең, əйт əле.

Азат. Хəзер мине тыңла. Җир астында алтын казык.

Шүрəле. Агач тамыры.

Азат. Юлəр! Уйлап əйт. Кабат əйтəм. Җир астында алтын казык.

Шүрəле. Казык…казык. Җир астында агач тамырыннан бүтəн тагын ни бар инде. Балалар, шыпырт кына əйтеп җибəрегез əле. Нəрсə ул?

Айсылу. Хəрəмлəшмə, Шүрəле.

Шүрəле. Нəрсə басып торасыз. Сез дə уйлагыз. (Малаена). Бар, күл тɵбеннəн Су анасын чакырып кил əле. Тиз бул. Ул белми микəн?

Азат. Белмисеңме? Җиңелдеңме?

Шүрəле. Тукта-тукта, уйлыйм əле. Җир астында, җир астында… 

(Малай шүрəле белəн Су анасы керə). Əйт əле тизрəк! Җир астында алтын казык нəрсə ул?

Су анасы. Су астында нилəр барын белəм, җир астындагысын белмим шул.

Шүрəле. Уйла инде, уйла.

Азат. Белмисеңме, җиңелдеңме?

Шүрəле. Тукта, тукта, уйлыйм əле. Җир асты, җир асты… җиз бүкəн… (Шапылдап җиргə утыра). Белмим!

Азат. Белмəсəң – бел. Кишер ул!

Шүрəлелəр шатланып сикерешəлəр.

Шүрəлелəр. Белдек! Белдек! Кишер!

Азат. Ярый, хуш. Сау бул, Шүрəле! Без киттек.

Шүрəле. Тукта-тукта!

Бер дə шиклəнмə, егет, син, мин карак-угры түгел;

Юл да кисмимен, шулай да мин бигүк тугры түгел.

Гадəтем: ялгыз кешелəрне кытыклап үтерəм;

Мин əле күргəч сине шатлыгымнан үкерəм.

Кил əле син дə бераз бармакларыңны селкет, и

Яшь егет! Килче, икəү уйныйк бераз кети-кети.

Ул арада Айсылу Азатны Былтыр итеп киендерə.

Азат. Яхшы, яхшы сүз дə юктыр, мин карышмый уйныймын,

Тик сине шартыма күнмəссең дип уйлыймын.

Шүрəле. Нəрсə шартың, сɵйлə, и, бичара адəмчек кенəм!

Тик тиз үк уйныйкчы, зинһар, нəрсə кушсаң да күнəм.

Азат. Сɵйлəем шартымны сиңа, яхшы тыңлап тор: əнə

Шунда бар ич бик озын һəм бик юан бер бүрəнə.

Шүрəле. (Шатланып) Күрəм, күрəм. (Бүрəнə янына килə.) Тик тиз əйт, ни кылыйм?

Азат. Бүрəнəнең бер очында бар əчелгəн ярыгы,

Шул җиреннəн нык кына син тот, и урман сарыгы!

Шүрəле бармакларын ярыкка тыга. Азат балта белəн ярыктагы чɵйне сугып чыгара. Шүрəленең бармаклары кысылып кала.

Шүрəле. Ай, үлəм, коткарыгыз! Ай-яй авырта. Кызган мине, коткар. Моннан ары мин сиңа тимəм!

Башкалардан да тидертмəм, ул минем дустым, диеп;

Аңгар урманда йɵрергə мин үзем куштым, диеп.

Бик авырта кулларым, дустым, җибəр, зинһар, җибəр;

Шүрəлене рəнҗетүдəн нəрсə бар, сиңа ни бар?

Азат. Хуш, Шүрəле! Əйдə, Айсылу, киттек.

Шүрəле. И, егет, һич юк икəндер мəрхəмəт хиссең синең,

Əйтче, зинһар, мəрхəмəтсез! Кем син? Исемең ничек синең?

Азат. Əйтсəм əйтим, син белеп кал,..

Дуслар, əйтегез əле шул юлəргə, мин – кем?

Балалар. Былтыр!

Азат. Сау бул, Шүрəле. Бу егет абзаң булыр бу, бик белеп тор син, энем! Киттек, Айсылу.

Китəлəр. 

Шүрəле. (Кычкыра) Кысты, харап итте явыз «Былтыр» мине,

Аһ, үлəм бит, бу бəладəн кем килеп йолкыр мине?

Су анасы һəм шүрəлелəр керə.

Əни шүрəле. Нəрсə булды?

Кыз шүрəле. Ни булды?
Малай шүрəле. Аһ, харап эш.

Су анасы. Ничек коткарыйк?

Əни шүрəле. Бу ахмакның бармакларын ярыктан ничек алыйк?

Кыз шүрəле. Ул явызның артыннан куыйк.

Малай шүрəле. Тотып алыйк та кытыклап үтерик.

Шүрəле. Аһ, үлəм, үлəм. Бармакларым шундый авырта!

Əни шүрəле. Ичмаса исемен əйт. Кем кысты? Теге малай түгелдер бит? 

Шүрəле. Былтыр кысты! Былтыр кысты!

Су анасы. Əй, син юлəр, син котырган, син тилергəн,

Кысканга былтыр, кычкыралармы быел!

Малай шүрəле. Əти, əллə кайчан кысылган бармагыңа хəзер кычкырып утырма инде. 

Кыз шүрəле. Кеше кɵлдереп…

Əни шүрəле. Тукта, кычкырма! Ул егет килеп безнең бармакларны да кыстырып китə күрмəсен. Китик тизрəк!

Барысы бергə. Качыйк! Китик!

Китəлəр. Шүрəле бүрəнəсен аркасына күтəреп «ах-ух» килеп алар артыннан иярə.

Шүрəле. Туктагыз! Мине калдырмагыз!

